ქართული პრესის მონიტორინგი

21.02.2018
სარჩევი:
- 4 -ვერსია


- 4 -გიორგი კვირიკაშვილი: დღეს ჩვენი ქვეყნისათვის აშშ-სთან თანამშრომლობა კიდევ უფრო მნიშვნელოვანია (ვერსია)


- 4 -„კანონიერი ქურდები“ კალაშოვის დასახსნელად 80 მილიონ დოლარს აგროვებენ! (ვერსია)


- 6 -„ევროპულ საქართველოში“ პარტიული ბუნტი მზადდება? - რატომ ეძახის თამარ ჩერგოლეიშვილი სააკაშვილს „პოლიტიკურ იმპოტენტს“, „მორალურად დეგრადირებულსა“ და „საფრთხობელას“  (ვერსია)


- 6 -ბესო წერედიანი: კატასტროფული ცვლილებები, რაც პარტიაში რყევას გამოიწვევს, მოსალოდნელი არაა!  - უკავშირდება თუ არა სააკაშვილის საქართველოში დაბრუნებასა და ვანო მერაბიშვილის ციხიდან გამოსვლას „ნაციონალურ მოძრაობაში“ დაგეგმილი რეორგანიზაცია (ვერსია)


- 8 -„სამწუხაროდ, ეკლესიის მტრები ხელისუფლებაშიც არიან და თავად ეკლესიის წიაღშიც, მათი ინტერესები თანხვედრაშია!“ - ექსკლუზიური ინტერვიუ დეკანოზ გიორგი მამალაძესთან (ვერსია)


- 8 -რა კორუფციული სქემა გაშიფრა აუდიტის სამსახურმა თბილისის მერიის მიერ გამოცხადებულ აუქციონებზე (ვერსია)


- 9 -შრომის ინსპექცია არაეფექტურია!  რატომ ირღვევა დასაქმებულთა შრომის უფლებები საქართველოში? (ვერსია)


- 9 -შრომის უსაფრთხოების დარღვევაზე დედაქალაქში სანქციები მკაცრდება (ვერსია)


- 10 -საკალმახე მეურნეობისა და რესტორნის უკრაინელი მფლობელი დააჯარიმეს! (ვერსია)


- 10 -შინაგან საქმეთა სამინისტროსა და თბილისის მერიის ახალი პროექტი (ვერსია)


- 11 -ხორავას ქუჩის ტრაგედია - თენგიზ კალანდია ბრალს აღიარებს! (ვერსია)


- 11 -მთავრობა ეკომიგრანტებისთვის გრანტების გაცემას გეგმავს (ვერსია)


- 11 -რომელი მართვის მოწმობები უნდა შეიცვალოს 2018 წლის 1-ელ აპრილამდე (ვერსია)


- 12 -რეზონანსი


- 12 -ქართველების მიერ უვიზო რეჟიმის დარღვევის მასშტაბი საგანგაშოს უახლოვდება - გერმანიაში 5 თვეში 2 304-მა ქართველმა მოითხოვა თავშესაფარი (რეზონანსი)


- 13 -ლევან ბერძენიშვილი: უვიზო რეჟიმი თუ დავკარგეთ, ეს ხელისუფლებასაც შეიწირავს (რეზონანსი)


- 13 -რამაზ საყვარელიძე: "ქვეყანას დასავლური ინვესტიცია უფრო სჭირდება, ვიდრე რუსული კაპიტალის იმედზე ყოფნა" (რეზონანსი)


- 15 -რეგიონში ყველაზე დიდი ჩრდილოვანი ეკონომიკა საქართველოშია  - ბოლო 20 წელია, ეკონომიკის 2/3 ჩრდილში იმყოფება და ამით მოსახლეობის მხოლოდ 3% სარგებლობს (რეზონანსი)


- 16 -უმუშევრობის შემწეობას ბიუჯეტი ვერ გასწვდება  - "ბუნებრივია, ამით საბიუჯეტო ხარჯი გაიზრდება, მაგრამ ეს ყველა ნორმალურ ქვეყანაში ასეა" (რეზონანსი)


- 17 -ხორავას ქუჩის ტრაგედია - ადვოკატები ამბობენ, რომ საქმე არასწორადაა გამოძიებული (რეზონანსი)


- 17 -რა ღირს სწავლა თბილისის კერძო სკოლებში (რეზონანსი)


- 18 -მოსახლეობა საფრთხის წინაშეა: თბილისში კორპუსებს უკანონოდ აშენებენ (რეზონანსი)


- 18 -მალე ფსიქოლოგის დახმარება თითქმის ყველას დასჭირდება (რეზონანსი)


- 19 -ახალი თაობა


- 19 -„ქართულ ოცნებას“ ფაროსანა გადაიყოლებს - სამეგრელო შიმშილობის ზღვარზეა (ახალი თაობა)


- 20 -მიხეილ სააკაშვილი: ივანიშვილი და წულუკიანი იქამდეც ვერ მომწვდნენ, სადამდე მოწვდენაც პუტინს უნდოდა - მისცემენ თუ არა საქართველოს მესამე პრეზიდენტს გიჟის საბუთს (ახალი თაობა)


- 20 -მიხეილ დუნდუა: საპენსიო რეფორმა დავაგვიანეთ (ახალი თაობა)


- 21 -დავით სუჯაშვილი: რუსეთი საფრთხეს წარმოადგენს! (ახალი თაობა)


- 22 -რატომ აფინანსებს სახელმწიფო ორკაციან პარტიებს?! - რამაზ საყვარელიძე: ჩვენთან შეიძლება ამომრჩეველმა თვალის ფერის გამო აირჩიოს ვიღაც (ახალი თაობა)


- 22 -პაატა იმნაძე: წითელას აფეთქებას აპრილ-მაისში უნდა ველოდოთ (ახალი თაობა)


- 23 -საერთო გაზეთი


- 23 -ვინ დანიშნა კაპიტანი გიგაური საქართველოს დირექტორად? - კაპიტანი გენერლის ამბიციით (საერთო გაზეთი)


- 24 -თოთხმეტი წელი, როგორც თოთხმეტი ტვყია (საერთო გაზეთი)


- 24 -საქართველოს ბერმუდის სამკუთხედი (საერთო გაზეთი)


- 25 -მამისა ჯაფარაშვილი: ისევ ევროპა თუ გვიშველის და ვიზალიბერალიზაციის შეჩერების მექანიზმს აამოქმედებს, თორემ საქართველოში ქართველი აღარ დარჩება (საერთო გაზეთი)


- 26 -რატომ ვებევრებით ევროპას? (საერთო გაზეთი)


- 26 -ჭინჭიპარია ჭიჭიკიებს და ბიჭიკიებს რომ ეძებთ, ეძებეთ ქართველი დონ კორლეონეები! (საერთო გაზეთი)


- 27 -„არა იმიტომ, რომ სიტყვა „ქურდმა“ უარყოფითი დაჰკარგა ჟღერა“ (საერთო გაზეთი)


- 27 -ჩემი შვილის მდგომარეობის დამძიმების გამო, მოვითხოვ ფულად კომპენსაციას შევარდნაძეების ოჯახისგან, სანდრა რულოვსისგან, მაკა ჩიჩუასგან! (საერთო გაზეთი)


- 28 -დედაქალაქის ამბები (საერთო გაზეთი)


- 28 -„ძლიერი რეგიონები - ძლიერი საქართველოსთვის“ (საერთო გაზეთი)




ვერსია 

გიორგი კვირიკაშვილი: დღეს ჩვენი ქვეყნისათვის აშშ-სთან თანამშრომლობა კიდევ უფრო მნიშვნელოვანია (ვერსია) 
დღეს, როდესაც არაერთი სახელმწიფო და განსაკუთრებით რუსეთი, ჰიბრიდული ომის წარმოებისას აქტიურად იყენებს სხვადასხვა საშუალებებს და როცა სტრატეგიული კომუნიკაცია პირდაპირ პოლიტიკის წარმოების უმძლავრესი იარაღი გახდა, ჩვენი ქვეყნისთვის აშშ-სთან თანამშრომლობა კიდევ უფრო მნიშვნელოვანია, - ამის შესახებ საქართველოს პრემიერ-მინისტრმა გიორგი კვირიკაშვილმა სტრატეგიული კომუნიკაციის საკითხებზე ტრენინგების პროგრამის დაწყებისადმი მიძღვნილ ღონისძიებაზე განაცხადა.

პრემიერმა განსაკუთრებული მადლობა გადაუხადა ამერიკის შეერთებულ შტატებს, ელჩ იან კელის და საელჩოს, რომლის ფინანსური მხარდაჭერით პროგრამა განხორციელდება.

გიორგი კვირიკაშვილმა, ასევე,  მადლობა გადაუხადა საქართველოს უსაფრთხოების და განვითარების ცენტრის (GCSD) ხელმძღვანელ ლევან დოლიძეს, რომელიც ტრენინგებს ჩაატარებს და იმედი გამოთქვა, რომ პროგრამა ძალიან წარმატებული იქნება. 

„კანონიერი ქურდები“ კალაშოვის დასახსნელად 80 მილიონ დოლარს აგროვებენ! (ვერსია) 

რუბრიკა: პატიმრის დღიური 

გამოცემა წერს, რომ ის, რაც დღეს საქართველოში კრიმინალთან დაკავშირებით ხდება, აბსურდის თეატრია. სტატიაში პაპუნა უგრეხელიძის საქმეა მოყვანილი და მითითებულია რუსულ სააგენტოში გამოქვეყნებული ინტერვიუს ბმული, სადაც უგრეხელიძე ამბობს, არ უარვყოფ კანონიერ ქურდობასო. 
აქვე ნახსენებია გასულ კვირას, თურქეთში გამართული შეხვედრა, სადაც საქართველოში დაბადებულმა აზერბაიჯანელმა ქურდმა „გულიმ“ იგივე ნადირ სალიფოვმა, გაიოზ ზვიადაძემ და ზაალ მახარობლიძემ იგივე „გლეხოვიჩმა“ ქურდულ სამყაროში არსებული დაპირისპირება და გავლენების გადანაწილების საკითხები განიხილეს. 
„ვერსიის“ ცნობით, „გული“ ახლა სტამბოლშია და იქ ჰყავს კრიმინალური ავტორიტეტები შემოკრებილი მათ შორის არიან ნიკა დგებუაძე, იგივე „ნიკა გაგრინსკი“, გოჩა კევლიშვილი, იგივე „გოჩა რუსთავსკი“ და მერაბ მზარეულა, იგივე „დუიაქე“. კონფიდენციალური წყარო ამბობს, რომ ამ სამი ადამიანის სტატუსი გაიოზ ზვიადაძემ და ზაალ მახარობლიძემ შეაჩერეს, რადგან თქვეს, მათთან პრეტენზიები გვაქვსო. რესპონდენტის ცნობით, ამით „გულის“ ავტორიტეტი შეარყიეს. 

გამოცემა წერს, რომ პარალელურად, „ქურდულ სამყაროში“ შაქრო კალაშოვის ციხიდან გასათავისუფლებლად  80 მილიონ დოლარს აგროვებდნენ, თუმცა, როგორც ჩანს, რუსი სამართალდამცველები უკან დახევას არ აპირებენ და კალაშოვს დაახლოებით 8 წელი მოუწევს ციხეში ყოფნა, რაც მისი კარიერის დასასრულს ნიშნავს, რადგან საპატიმროდან პროცესების მართვას ის ვერ მოახერხებს. 

პარალელურად, საქართველოში კრიმინალური ფონი მნიშვნელოვნად დამძიმებულია. ე.წ „მომავლები“ დავალებების მისაღებად სტამბოლში, „გულისა“ და „ლავას ოღლისთან“ გადადიან, აზერბაიჯანელებით კომპაქტურად დასახლებულ სოფლებში კი აზერბაიჯანული კლანები ძლიერდება. 
სტატიის თანახმად, სოფლებში კრიმინალური შემთხვევები ყოველდღიურობის ნაწილია. სამართალდამცველები კი მოჭარბებულ კრიმინალს ვერაფერს უპირისპირებენ. ამაზე „ვერსიასთან“ პოლიციის მაღალჩინოსანიც საუბრობს, რომელიც ვინაობას არ ამხელს. 

„ჩვენ გვაქვს ინფორმაცია, რომ ქურდები საქართველოში სხვა სახელითა და გვარებით შემოდიან და კომუნიკაცია ხელისუფლების უმაღლეს პირებთან აქვთ, ისინი ვაჭრობენ, პრივილეგიებს ითხოვენ საიმისოდ, რომ ეს ყველაფერი ჩარჩოებში მოაქციონ და კრიმინალის დონემ დაიწიოს. ჰუმანური სასამართლოს ფონზე, ახალგაზრდები, რომლებსაც კრიმინალური სამყაროს ხიბლი აქვთ, არ ერიდებიან ქურდობასა და ძარცვას. პოლიცია კი უძლურია იმიტომ, რომ ადრე ვიღაცას წაუთაქებდი და იტყოდა, ახლა, რომც არ წაუთაქო, თავად ურტყამს კედელს თავს და მერე ყვირის, მიშველეთ, მკლავენო და რაც არ უნდა ვიდეო დავდოთ, რომ ჩვენ დამნაშავეები არ ვართ, ერთს იტყვიან, მონტაჟიაო და მორჩება მაგით. ასე არ და ვერ გაგრძელდება“, - აღნიშნავს „ვერსიას“ წყარო. 
„ევროპულ საქართველოში“ პარტიული ბუნტი მზადდება? - რატომ ეძახის თამარ ჩერგოლეიშვილი სააკაშვილს „პოლიტიკურ იმპოტენტს“, „მორალურად დეგრადირებულსა“ და „საფრთხობელას“  (ვერსია) 

ავტ.: ნინო დოლიძე
ჟურნალისტი კოფიდენციალური წყაროების მიერ მიწოდებული ინფორმაციის საფუძველზე წერს, რომ თამარ ჩერგოლეიშვილის მხრიდან მიხეილ სააკაშვილის ლანძღვა „ევროპული საქართველოს“ წევრების ნაწილში უკმაყოფილებას იწვევს. – „არც ის არის გამორიცხული, რომ უახლოეს დღეებში პარტიაში „სხადნიაკი“ მოეწყოს და ბოკერიას მოსთხოვონ „ჩერგომ“ მიშაზე საუბარს თავი დაანებოს“, - აცხადებს კონფიდენციალური წყარო. 
სტატიაში ასევე ნათქვამია, რომ გიგა ბოკერია დამოუკიდებელ პოლიტიკურ თამაშს დაახლოებით 2008 წლიდან თამაშობდა და ამერიკელ პოლიტიკოსებთან კონტაქტებს მიხეილ სააკაშვილის გარეშე ამყარებდა. წყაროს ინფორმაციით, „ნაციონალურ მოძრაობაში“ აქტიურად საუბრობენ იმაზეც, რომ ციხის კადრების კვალი გიგა ბოკერიამდე მიდის. 
კოფიდენციალური წყარო ვარაუდობს, რომ გიგი უგულავა და სხვა ლიდერები ერთი წლის წინ, „ნაციონალური მოძრაობის“ დატოვებისას, თამარ ჩერგოლეიშვილისა და გიგა ბოკერიას გავლენის ქვეშ იყვნენ მოქცეულნი, ახლა კი არ მოსწონთ, რომ „ჩერგო“ ექსპრეზიდენტს შეურაცხყოფას აყენებს, ამიტომაც „ევროპულ საქართველოში“ მალე „რაზბორკები“ დაიწყება, რაც მიხეილ სააკაშვილის წისქვილზე დაასხამს წყალს. 

რესპონდენტის თქმით, ჩერგოლეიშვილს ჰგონია, რომ მიხეილ სააკაშვილის დისკრედიტაციის შედეგად „ევროპულ საქართველოს“ ამომრჩეველი მოემატება, თუმცა, ეს ნაკლებად სავარაუდოა. 
ბესო წერედიანი: კატასტროფული ცვლილებები, რაც პარტიაში რყევას გამოიწვევს, მოსალოდნელი არაა!  - უკავშირდება თუ არა სააკაშვილის საქართველოში დაბრუნებასა და ვანო მერაბიშვილის ციხიდან გამოსვლას „ნაციონალურ მოძრაობაში“ დაგეგმილი რეორგანიზაცია (ვერსია) 

ავტ.: თათია გოჩაძე 

ინტერვიუ „ნაციონალური მოძრაობის“ წევრ ბესო წერედიანთან 

ბესო წერედიანი ქართულ პოლიტიკაში  მიხეილ სააკაშვილის მნიშვნელობაზე საუბრობს და ამბობს, რომ საქართველოს ექსპრეზიდენტს კვლავ აქვს პროცესების წარმართვის ძალა. მისი თქმით,  სააკაშვილის ნებისმიერი განცხადება ახდენს გავლენას როგორც საზოგადოებაზე, ისე ოპოზიციაზე. 
წერედიანი ოპოზიციური ერთობის ჩამოყალიბებას არ გამორიცხავს, თუმცა, ფიქრობს, რომ ამ გაერთიანებაში პრორუსული ძალები არ უნდა მოხვდნენ. რაც შეეხება „ევროპულ საქართველოს“, რესპონდენტის აზრით, მათთან თანამშრომლობა შესაძლებელია, რადგან წლების განმავლობაში ერთი გუნდის წევრები იყვნენ, მაგრამ „მთავარია მეორე მხარეს რამდენად სურს ეს“. 

„ნაციონალური მოძრაობის“ წევრი მიიჩნევს, რომ „ევროპულმა საქართველომ“ არაკეთილსინდისიერად გამოიყენა „ნაციონალების“ რესურსი, რის გამოც ახლა ამ პარტიას პარლამენტში მანდატები აქვს. ბესო წერედიანი ასევე არაკორექტულს უწოდებს თამარ ჩერგოლეიშვილის განცხადებებს, თუმცა დასძენს, რომ ეს საკითხი „ევროპული საქართველოს“ შიდაპარტიული პრობლემაა. 
რესპონდენტი აქვე განმარტავს თუ რა იგულისხმა მიხეილ სააკაშვილმა განცხადებაში, როცა „ევროპული საქართველო“ ხელისუფლებასთან გარიგებაში დაადანაშაულა. – „მიყიდვისთვის აუცილებელი არაა ვიღაცამ ფული აიღოს. ეს არის პრივილეგიები და იმ წნეხის აშვება, რაც ენმ-ზე იგრძნობა და „ევროპულ საქართველოზე“ - არა. ესაა შემოწირულობები, დახარჯული თანხები და ა.შ. აუცილებელი არაა ვინმემ ქეში გადაიხადოს, საკმარისია, ვინმემ წნეხი აიშვას თავისუფალი მოქმედებისთვის“, - აცხადებს წერედიანი. 

ბესო წერედიანი პარტიის განახლებაზეც საუბრობს და ამბობს, რომ გუნდი პოლიტიკურ რეალობას ფეხს უბამს, ამიტომაც რეორგანიზაცია აუცილებლად მოხდება, თუმცა, „დიდი და კატასტროფული ცვლილებები, რაც პარტიაში რყევას გამოიწვევს, მოსალოდნელი არაა“. 

წერედიანი აცხადებს, რომ „ნაციონალურ მოძრაობას“ ჰქონდა პოლიტიკური შეცდომები, თუმცა, სამართლებრივ ჭრილში პარტიის ლიდერები უდანაშაულონი არიან. 
„ნაციონალური მოძრაობის“ პოლიტსაბჭოს წევრის განცხადებით, ამ ეტაპზე პარტიას საარჩევნო კანდიდატი არც ვანისა და ხონის მაჟორიტარული არჩევნებისთვის ჰყავს შერჩეული და არც საპრეზიდენტოდ. 
„სამწუხაროდ, ეკლესიის მტრები ხელისუფლებაშიც არიან და თავად ეკლესიის წიაღშიც, მათი ინტერესები თანხვედრაშია!“ - ექსკლუზიური ინტერვიუ დეკანოზ გიორგი მამალაძესთან (ვერსია) 

ავტ.: თათია გოჩაძე 

ინტერვიუ გიორგი მამალაძესთან 

გიორგი მამალაძე „ვერსიასთან“ საუბრისას აცხადებს, რომ არ ჰქონდა სასამართლოს დამოუკიდებლობის იმედი და სწორედ ამიტომ არ დაესწრო ბოლო პროცესს. დეკანოზის თქმით, მის წინააღმდეგ ხელისუფლებასა და ეკლესიის წიაღში მყოფი ის პირები მოქმედებენ, რომლებსაც საპატრიარქოსთვის ზიანის მიყენება სურთ. ციანიდის საქმეზე ბრალდებული ამბობს, რომ ამ პროცესებში შორენა თეთრუაშვილია ჩართული, აქვე ეთანხმება მოსაზრებას, რომ ეს ძალები რუსეთის სპეცსამსახურების დაკვეთით მოქმედებენ. 

რესპონდენტი ზეწოლაზეც საუბრობს, თუმცა, კონკრეტიკისგან თავს იკავებს. 
რა კორუფციული სქემა გაშიფრა აუდიტის სამსახურმა თბილისის მერიის მიერ გამოცხადებულ აუქციონებზე (ვერსია) 

ავტ.: მაია მიშელაძე 

„ვერსიის“ ცნობით, ოფიციალურად დადასტურდა, რომ თბილისის მერიამ, ყოფილი მთავარი პროკურორის, ოთარ ფარცხალაძის კომპანიას აუქციონზე უკონკურენტო გარემო შეუქმნა. ამ საკითხზე შესაბამისი დასკვნა აუდიტის სამსახურმა გამოაქვეყნა. დოკუმენტი 2015-2016 წლის პერიოდს ეხება, სადაც თბილისის მერიის საკუთრებაში არსებული უძრავი ქონების განკარგვასა და მართვაზეა საუბარი. დასკვნაში ოთარ ფარცხალაძის კომპანიის „ბიესარსიდიჯი დეველოპმენტის“ გარდა საუბარია „რომპეტროლ საქართველოსა“ და „კრწანისი ვილა რეზიდენსზე“. 

სტატიაში ხაზგასმულია, რომ აუდიტის სკანდალურ დასკვნას თბილისის მერი უკვე გამოეხმაურა. კახა კალაძის განცხადებით, დოკუმენტში ნახსენებ ზოგიერთ ფაქტზე გამოძიება დაიწყება. კალაძე მზადაა აუდიტის სამსახურის მიერ შემუშავებული რეკომენდაციებიც გაითვალისწინოს. 

„ვერსია“ მკითხველს აუდიტის დასკვნიდან ამონარიდებს აცნობს. 

შრომის ინსპექცია არაეფექტურია!  რატომ ირღვევა დასაქმებულთა შრომის უფლებები საქართველოში? (ვერსია) 

ავტ.: მაია მიშელაძე 

გამოცემა წერს, რომ საქართველოში შრომითი უფლებები ხშირად ირღვევა და ეს არაერთი კვლევით დადასტურდა. საკითხი აუდიტის სამსახურმაც შეისწავლა, დასკვნაში კი ნათქვამია, რომ შრომის ინსპექცია, რომელიც დასაქმებულთა უფლებების დასაცავად შეიქმნა, არაეფექტურია. 

სახელმწიფო აუდიტის დასკვნის შედეგად ირკვევა, რომ შრომის ინსპექცია არ ამოწმებს რამდენად შეესაბამება დამსაქმებლების საქმიანობა შრომითი უფლებების შესახებ კანონს. ამჟამად, შრომის ინსპექტირების დეპარტამენტის საქმიანობა ორიენტირებულია შრომის პირობების ინსპექტირების სახელმწიფო პროგრამის შესრულებაზე, რომელიც მხოლოდ შრომის უსაფრთხოების საკითხებით შემოიფარგლება და არ ახორციელებს ზედამხედველობას შრომის უფლებების ისეთ მნიშვნელოვან ასპექტებზე, როგორებიცაა ხელშეკრულება, ანაზღაურება, ზეგანაკვეთური სამუშაო დრო, ავადმყოფობის დროს იძულებითი მოცდენის ანაზღაურება, შვებულებით სარგებლობა და სხვა. 

დასკვნაში ხაზგასმულია, რომ შრომის ინსპექციას არ აქვს მინიჭებული რეაგირების ადეკვატური უფლებამოსილებები, რის გამოც, დასაქმებულთა შრომითი უფლებები მნიშვნელოვნად ილახება. 
შრომის უსაფრთხოების დარღვევაზე დედაქალაქში სანქციები მკაცრდება (ვერსია) 

ავტ.: თათია გოჩაძე 

„ვერსია“ პარლამენტის თავმჯდომარისა და დედაქალაქის მერის შეხვედრაზე წერს, სადაც შრომითი უსაფრთხოების შესახებ კანონმდებლობის დეტალები განიხილეს. კახა კალაძის განცხადებით, თბილისში სანქციები მკაცრდება. ინსპექტირების სამსახურს ექნება უფლება პირველივე დარღვევისას კომპანიას 30 000 ლარიანი ჯარიმა დააკისროს, განმეორებითი დარღვევის შემთხვევაში - 50 000 ლარი, ხოლო მშენებლობაზე მუშის დაშავებისას, შესაძლოა, სისხლის სამართლის პასუხისმგებლობაც დადგეს. 

საკანონმდებლო ინიციატივა საპარლამენტო სესიაზე მიმდინარე კვირაში გადის.
საკალმახე მეურნეობისა და რესტორნის უკრაინელი მფლობელი დააჯარიმეს! (ვერსია) 

ავტ.: მაია მიშელაძე

„ვერსიის“ ინფორმაციით, თეთრიწყაროს მუნიციპალიტეტში, მდინარე ალგეთთან, საკალმახე მეურნეობის უკრაინელი მეპატრონე დააჯარიმეს. 2017 წლის შემოდგომაზე, რესტორან „ადმირალის“  და იქვე მდებარე საკალმახე მეურნეობის მფლობელმა მდინარე ალგეთის კალაპოტში ფოლადის ბადე ჩადგა. სპეციალისტებმა განმარტეს, რომ ასეთმა ქმედებამ, კალმახით მდიდარ მდინარეში თევზის გადაადგილებას შეუშალა ხელი. გარემოსდაცვითი ზედამხედველობის დეპარტამენტმა ადეკვატური ზომები მიიღო და ადმინისტრაციული სამართალწარმოება 2017 წლის 20 ნოემბერს დაიწყო. საქმის მასალები თეთრიწყაროს სასამართლოს გადაუგზავნეს, 2018 წლის თებრვალში კო საკალმახისა და რესტორნის მფლობელი ადმინისტრაციულ სამართალდარღვევათა კოდექსის მიხედვით დამნაშავედ სცნეს. 

სამეწარმეო რეესტრის მონაცემებზე დაყრდნობით ირკვევა, რომ შპს „ათ“-ის დირექტორი უკრაინის მოქალაქე ვადიმ შალაბანოვია, ხოლო 100%-იანი წილის მფლობელი ასევე უკრაინელი სერგეი პანჩენკო. პანჩენკო საქართველოში კიდევ ორ კომპანიას „სპან ფიშინგ ინდასთრისა“ და „თევზსაშენს“ ფლობს. 
შინაგან საქმეთა სამინისტროსა და თბილისის მერიის ახალი პროექტი (ვერსია) 

ავტ.: „ვერსიანიუსი“ 

თბილისის მერმა კახა კალაძემ და შინაგან საქმეთა მინისტრმა გიორგი გახარიამ 112-ის ახალი პროგრამა წარდგინეს. 

112-ის ახალი პროგრამა შინაგან საქმეთა სამინისტროს გადაუდებელი დახმარების ოპერატიული მართვის ცენტრში საპატრულო პოლიციისა და სასწრაფო სამედიცინო დახმარების ბრიგადებისთვის პროგრამული უზრუნველყოფის დანერგვას გულისხმობს.

ამ პროგრამის საშუალებით, თბილისის სასწრაფო სამედიცინო დახმარების ცენტრთან კოორდინაციით, „112“-ში შემოსული შეტყობინებისთანავე, ოპერატორი შეძლებს ელექტრონული კომუნიკაციის გზით, მყისიერად გადასცეს საჭირო დეტალური ინფორმაცია თბილისის სასწრაფო დახმარების ცენტრსა და პატრულ-ინსპექტორებს.

ხორავას ქუჩის ტრაგედია - თენგიზ კალანდია ბრალს აღიარებს! (ვერსია) 
ავტ.: თათია გოჩაძე

19 თებერვალს თბილისის საქალაქო  სასამართლოში ხორავას ქუჩაზე მომხდარი საქმის განხილვა გაიმართა. სასამართლოს წინაში ის 5 პირი წარსდგა, რომელსაც ბრალად დანაშაულის დაფარვა ედება. ბრალდებულთაგან დანაშაულს მხოლოდ ერთი, თენგიზ კალანდია აღიარებს, რომლის ადვოკატიც იმედოვნებს, რომ სასამართლო ამ გარემოებას გაითვალისწინებს. 

მთავრობა ეკომიგრანტებისთვის გრანტების გაცემას გეგმავს (ვერსია) 

ავტ.: თათია გოჩაძე

სტატიის თანახმად, მთავრობა „გრანტების გაცემის“ შესახებ კანონში ცვლილებების შეტანას გეგმავს. ინიციატივა სტიქიური უბედურებებით დაზარალებულ ოჯახთა (ეკომიგრანტთა) სოციალურ-ეკონომიკური ინტეგრაციის ხელშეწყობასა და მათთვის გრანტების გაცემას გულისხმობს. 
რომელი მართვის მოწმობები უნდა შეიცვალოს 2018 წლის 1-ელ აპრილამდე (ვერსია) 
ავტ.: დაჩი შალიკაშვილი

სტატიის თანახმად, მართვის მოწმობები, რომლებიც 2006 წლამდეა აღებული, 2018 წლის პირველ აპრილამდე უნდა შეიცვალოს.  

რეზონანსი 

ქართველების მიერ უვიზო რეჟიმის დარღვევის მასშტაბი საგანგაშოს უახლოვდება - გერმანიაში 5 თვეში 2 304-მა ქართველმა მოითხოვა თავშესაფარი (რეზონანსი) 

ავტ.: ეკატერინე ბასილაია

საქართველოდან თავშესაფრის მაძიებელთა რიცხვის მნიშვნელოვან ზრდაზე სტატისტიკას, შვედეთის შემდეგ, გერმანიაც ავრცელებს და, გერმანული სტატისტიკით, მხოლოდ ბოლო 5 თვეში თავშესაფარი საქართველოდან 2 304-მა ადამიანმა მოითხოვა, რაც 3-ჯერ მეტია, ვიდრე 2016 წლის ანალოგიურ პერიოდში და, გერმანული მედიის მტკიცებით, შესაძლოა, სწორედ ეს გახდეს საქართველოსთვის უვიზო მიმოსვლის შეჩერების საბაბიც.

თბილისში საგარეო საქმეთა მინისტრი აცხადებს, რომ ამ ეტაპზე ვიზალიბერალიზაციის შეჩერების საფრთხე არ დგას.

უფრო მეტიც, საპარლამენტო უმრავლესობის ლიდერი ამბობს, რომ "ამ საკითხზე" ოპონენტების მხრიდან სუფთა პოლიტიკური სპეკულაციაა დაწყებული, ვინაიდან საქართველოს ვიზის შეჩერების საფრთხე ამ ეტაპზე არ ემუქრება და ის გამოწვევები, რომლებიც არსებობს მიგრაციის თვალსაზრისით ევროპაში, არ არის მხოლოდ საქართველოს გამოწვევები.

გუშინ გაცხადდა, რომ იუსტიციის სამინისტრომ უკვე მოამზადა კანონპროექტი, რომელიც გვარის შეცვლის პროცედურების გართულებას გულისხმობს.

ასევე იგეგმება ჯარიმების ამოქმედება იმ ადამიანებისთვის, ვინც უვიზო მიმოსვლის 90-დღიან ვადას დაარღვევს. მთავრობაში განაცხადეს, რომ რეადმისიის დროს ამ წესის დამრღვევი ადამიანი თავად გადაიხდის ტრანსპორტის ხარჯებს.

 ვიზალიბერალიზაციის შესაძლო შეჩერებაზე ისაუბრა პრეზიდენტმა გიორგი მარგველაშვილმაც და განაცხადა, რომ შეჩერების საფრთხე დღეს არ არსებობს და რომ ევროპის ქვეყნებში ქართველების კრიმინალურ ჭრილში წარმოჩენა რუსეთის პროპაგანდის ნაწილია.

ლევან ბერძენიშვილი: უვიზო რეჟიმი თუ დავკარგეთ, ეს ხელისუფლებასაც შეიწირავს (რეზონანსი) 

ავტ.: ეკატერინე ბასილაია

ინტერვიუ ლევან ბერძენიშვილთან 

"ვიზალიბერალიზაცია არის განძი, ერთადერთი მონაპოვარი, რაც გვაქვს ბოლო ხანებში და მისი დაკარგვა არავითარ შემთხვევაში არ შეიძლება იმიტომ, რომ ეს ევროპული მიმართულების ღრმა დეპრესიას გამოიწვევს და ეს იქნება რუსეთისთვის ისეთი საჩუქარი, როგორიც მას დიდი ხანია, არ ჰქონია. ამიტომ ხელისუფლებას უნდა ესმოდეს, რომ ეს, საბოლოო ჯამში, შეიწირავს ყველას - ხელისუფლებასაც და ჩვენს ყველაზე უფრო ფუნდამენტურ ამბებს. ამიტომ ამ პრობლემას მეტი და ღრმა დაფიქრება სჭირდება," - აცხადებს "რესპუბლიკური პარტიის" ლიდერი ლევან ბერძენიშვილი „რეზონანსთან“ საუბრისას და აქვე დასძენს, რომ შეჩერების მექანიზმის უახლოეს მომავალში ამოქმედების საფრთხე არ არსებობს, თუმცა, ტენდენცია საგულისხმოა.

მისივე თქმით, ქართველი კრიმინალების თემას რუსეთი პროპაგანდის ნაწილად იყენებს. – „კრიმინალის თემა - ეს რუსული პროპაგანდის ნაწილია. ამას ემატება ის, რომ ყველა ხელისუფლებას ჰყავს ოპოზიცია, რომელიც, რა თქმა უნდა, პედალირებს იმას, რომ ხელისუფლებას რაღაც არ გამოსდის.

მთავარი საფრთხე ის კი არ არის, რომ კრიმინალები არიან ან ის კი არ არის, რომ არღვევენ ვიზალიბერალიზაციის წესებს და ქართველები გამოაბრუნეს საზღვრიდან, ვიზალიბერალიზაციის შემდეგ ქართველები პროცენტულად იმაზე ნაკლები გამოაბრუნეს საზღვრებიდან, ვიდრე ეს მანამდე იყო. მთავარი ფაქტორია ის, რომ გაიზარდა ჩრდილოეთ ვესტფალიაში 4-ჯერ თავშესაფრის მთხოვნელთა რიცხვი“, - განმარტავს ბერძენიშვილი. 

რამაზ საყვარელიძე: "ქვეყანას დასავლური ინვესტიცია უფრო სჭირდება, ვიდრე რუსული კაპიტალის იმედზე ყოფნა" (რეზონანსი) 

ავტ.: ნინო ქეთელაური

ინტერვიუ რამაზ საყვარელიძესთან 

რამაზ საყვარელიძე მიიჩნევს, რომ ვიზალიბერალიზაციის ამოქმედებასთან ერთად თავშესაფრის მაძიებლების რიცხვის ზრდა მოსალოდნელი და ბუნებრივი იყო, რადგან ევროპის ქვეყნებისა და საქართველოს ცხოვრების დონე მნიშვნელოვნად განსხვავებულია. მისი თქმით, მზარდი ტენდენცია დიდხანს არ შენარჩუნდება, თუმცა, მთავრობამ კრიმინალის მატებას განსაკუთრებული ყურადღება უნდა დაუთმოს, რადგან ევროპას არა მიგრაციის პრობლემა, არამედ კრიმინალის ჩამდენი მიგრანტების რაოდენობის მატება აწუხებს. 

„მეორე მხრივ, ალბათ, ევროპას თავადვე მოუწვეს შესაბამისი პოლიტიკის გადახედვა. იმიტომ, რომ ვიზალიბერალიზაცია მისი მხრიდან გარკვეული პოლიტიკური ნაბიჯი იყო, რომელსაც თავისი ჩანაფიქრი ჰქონდა. შესაბამისად, მას ალბათ ექნება იმის სურვილი, რომ გაარკვიოს, ეს პოლიტიკური ჩანაფიქრი უფრო ძვირფასია მისთვის თუ მიგრანტთა რაოდენობის ზრდა. პოლიტიკური ჩანაფიქრი კი მოგეხსენებათ, პოსტსაბჭოთა სივრცეში რუსეთის გავლენის შესუსტებაა, რის გამოც მოგვანიჭეს ჩვენ, უკრაინასა და მოლდოვას ვიზალიბერალიზაცია“, - აცხადებს საყვარელიძე. 

რესპონდენტი ქართულ რეალობაში რუსული ბიზნესის დამკვიდრებას საგანგაშოდ არ მიიჩნევს და ამბობს, რომ ეს პროცესი ჯერ კიდევ მიხეილ სააკაშვილის დროს იყო გააქტიურებული, თუმცა, 2008 წლის ომის დროს გამოჩნდა, რომ ბიზნესმა ბერკეტები პოლიტიკური ნიშნით არ გამოიყენა. ამის მიუხედავად, საყვარელიძის აზრით, ქვეყნის ეკონომიკის განვითარებას რაც შეიძლება მეტი დასავლური ინვესტიცია სჭირდება და არა რუსული კაპიტალი. 
რამაზ საყვარელიძე პრეზიდენტის განცხადებასაც ეხმაურება, რომლის თანახმადაც, საქართველოში რუსული პროპაგანდა გაძლიერებულია. მისი შეფასებით, მართალია მედიაბაზარზე რამდენიმე პრორუსული კომპანია არის, თუმცა, ეს საერთო სურათზე მნიშვნელოვან გავლენას ვერ ახდენს. 

საყვარელიძე აფგან მუხთარლისა და მუსტაფა ემრე ჩაბუქის საქმეებსაც განიხილავს და ფიქრობს, რომ ჩაბუქისგან განსხვავებით, აფგან მუხთარლი ავანტურისტული ქმედებებით გამოირჩევა, რაც მის განცხადებებს არადამაჯერებელს ხდის. – „მისი ქართული ბრალდებებიც სერიოზულ შთაბეჭდილებებს არ ტოვებს. მუხთარლიმ რა იცის, კვირიკაშვილმა დაუკვეთა მისი მოტაცება თუ ტრამპმა?! მაგრამ ის მიდის ავანტიურაზე, რომ ამ გამწვავებაში რაღაც მოგება ნახოს.

ყველაზე ცუდი ის არის, რომ ამ ავანტიურაში სვრის იმ ქვეყანას, რომელმაც აქამდე ყოველგვარი პირობების გარეშე შეიფარა. რბილად რომ ვთქვათ, მისი მხრიდან არაკეთილშობილური ნაბიჯია“. 

რესპონდენტი საზოგადოებრივი მაუწყებლის შესახებ კანონსაც განიხილავს და ფიქრობს, რომ ხელისუფლება ვეტოს დაძლევს, რაც სამწუხაროა, რადგან რეკლამის განთავსებით მაუწყებელის თავდაპირველი მიზანი და ფუნქცია დაიკარგება. 
რეგიონში ყველაზე დიდი ჩრდილოვანი ეკონომიკა საქართველოშია  - ბოლო 20 წელია, ეკონომიკის 2/3 ჩრდილში იმყოფება და ამით მოსახლეობის მხოლოდ 3% სარგებლობს (რეზონანსი) 

ავტ.: მარი ჩიტაია

სტატიის თანახმად, ჩრდილოვანი ეკონომიკის მაჩვენებელი ბოლო 20 წელიწადში 64.87%-ს შეადგენს. როგორც სპეციალისტები აცხადებენ, მთავრობის არასწორმა პოლიტიკამ ვითარება რეალურად ვერ შეცვალა და პრობლემა იქნება ყოველთვის, სანამ საგადასახადო კოდექსი ძირეულად არ შეიცვლება.

როგორც სსფ-ის კვლევამ აჩვენა, ჩრდილოვანი ეკონომიკის მასშტაბით ბოლო პოზიციებზე ვიმყოფებით არა მარტო მსოფლიოში, არამედ ჩვენს რეგიონშიც, რასაც ადასტურებს მეზობელი ქვეყნების მონაცემები. კერძოდ, თურქეთში ეკონომიკის 31.38% იმყოფება ჩრდილში, რუსეთში - 38.42%, სომხეთში - 42.59%, აზერბაიჯანში - 52.19%. 
„ვინაიდან მართვის სისტემა არ შეცვლილა, მიმაჩნია, რომ ჩრდილოვანი ეკონომიკის ნიშნული ძალიან არ შეიცვალა და ამ ეტაპზეც საკმაოდ მაღალი მაჩვენებელი გვაქვს. მართალია, მცირედით დაიკლო, მაგრამ ქვეყანაში ჯერ კიდევ მაღალ დონეზეა აღურიცხავი წარმოებული პროდუქტისა და გამოწერილი ხელფასის ოდენობა. 

ბიზნესის უფრო მეტად ლეგალიზება რომ მოხერხდეს, დაბალი ჩრდილოვანი ეკონომიკა გვექნებოდა, მაგრამ აბსოლუტურად სხვა რეალობაა. მაგალითად, გამოდის დავით საგანელიძე და ამბობს, რომ 40 მლნ დაიხარჯა "ბოინგის" კორპუსების კომპოზიტური მასალის ქარხანაზე, რაც რეალურად იმდენად დიდი სისულელეა, რომ კომენტარსაც არ საჭიროებს. გამოდის, რომ ეს ფული (40 მლნ) უკვე გათეთრდა ქვეყანაში. "ბოინგი" აქედან რომ წაიღებს კომპოზიტურ მასალას, ეს მტკნარი სიცრუეა“, - აცხადებს ეკონომიკის სამინისტროს  ჩრდილოვანი ეკონომიკის სამმართველოს ყოფილი ხელმძღვანელი თამაზ ვაშაკიძე. 

სპეციალისტების შეფასებით, ჩრდილოვანი ეკონომიკის დონე ქვეყანაში კრიტიკულ ზღვარზეა და დიდია მისი გაზრდის რისკი, სანამ საგადასახადო ტვირთი არ შესუსტდება. როგორც "რეფორმატორთა კავშირის" ხელმძღვანელი ანზორ საკანდელიძე განმარტავს, შეიძლება, მდგომარეობა გაუარესდეს კიდეც.
უმუშევრობის შემწეობას ბიუჯეტი ვერ გასწვდება  - "ბუნებრივია, ამით საბიუჯეტო ხარჯი გაიზრდება, მაგრამ ეს ყველა ნორმალურ ქვეყანაში ასეა" (რეზონანსი) 

ავტ.: ნათია ლომიძე

სტატიის თანახმად, უმრავლესობის დეპუტატების ნაწილი ქვეყანაში უმუშევრობის შემწეობის ამოქმედებას ითხოვს. ამ დროს ქვეყნის ბიუჯეტი რამდენიმე სახის სოციალური ტიპის დახმარებას უხდის მოსახლეობას და პენსიის ზრდაც კი თანდათან შეუძლებელი ხდება. ახალ ინიციატივას საზოგადოების ნაწილი ეთანხმება, ნაწილი კი სერიოზულად არ აღიქვამს და აცხადებს, რომ ეს მხოლოდ პოპულისტური პოლიტიკაა.

საპარლამენტო უმრავლესობაში შემავალ ფრაქცია "ქართული ოცნება-სოციალ-დემოკრატებს" "დაგროვებითი პენსიის შესახებ" კანონპროექტის მიმართ გარკვეული შენიშვნები აქვთ და ახალი წინადადებებით გამოდიან. ფრაქციის თავმჯდომარის მოადგილის აზრით, უნდა ამოქმედდეს უმუშევრობის შემწეობა. 
უმუშევრობის შემწეობის ინიციატივას რეალურად არ აღიქვამს სამართლის სფეროს სპეციალისტი აკაკი ჩარგეიშვილი. მისი თქმით, დღეს ხელისუფლებას იმდენი არაფერი გაუკეთებია ქვეყნისთვის, ბიზნესისთვის, დასაქმებული ადამიანებისთვის, რომ ახალი გადასახადით დატვირთოს ბიუჯეტი.

უმუშევრობის შემწეობის შემოღებას ეთანხმებიან გაერთიანებულ პროფკავშირებში. მათი წარმომადგენელი რაისა ლიპარტელიანი აცხადებს, რომ, ბუნებრივია, იგი საბიუჯეტო ხარჯს გარკვეულწილად გაზრდის, თუმცა ნორმალური ქვეყნის პირობებში ეს აუცილებელია. უმუშევრობის შემწეობა უნდა არსებობდეს, რადგან მინიმალური დახმარებით უმუშევარ ადამიანებს სამსახურის ძიების დროს მინიმალურად ეხმარება ქვეყანა.

"ქარული ოცნება-სოციალ-დემოკრატების" ინიციატივას ეხმაურება "საზოგადოება და ბანკების" ხელმძღვანელი გიორგი კეპულაძეც. იგი მიიჩნევს, რომ შემწეობის ინიციატივა პირდაპირ მავნებლობაა, რადგან უმუშევრობას კიდევ წახალისება არ სჭირდება. კეპულაძის აზრით, ადამიანს, რომელიც არ მუშაობს, ლარიც არ უნდა გადაუხადონ.

ხორავას ქუჩის ტრაგედია - ადვოკატები ამბობენ, რომ საქმე არასწორადაა გამოძიებული (რეზონანსი) 

ავტ.: თიკო ოსმანოვა
გამოცემის ცნობით, 51-ე საჯარო სკოლის მოსწავლეების მკვლელობის საქმეზე დღეს სასამართლო პროცესი განახლდება. უკვე 2 თვეა, რაც პროცესები მიმდინარეობს, გამოძიებაც დასრულებულია, მაგრამ მთავარი კითხვა, აფარებს თუ არა პროკურატურა ხელს სხვა დამნაშავეებს, დღემდე პასუხგაუცემელია. მედიაში ვრცელდება ფარული ჩანაწერი, სადაც ერთ-ერთი მამაკაცი ჩვენების შეცვლის სანაცვლოდ არასრულწლოვნებს სოლიდურ თანხას სთავაზობს.

ერთ-ერთ ჩანაწერში ასევე ჩანს ყოფილი სამართალდამცველის ქმედება, რომელიც საკუთრი შვილისა და მისი მეგობრის დანაშაულის დაფარვას მტკიცებულების განადგურებით ცდილობს. საუბარია თენგიზ კალანდიაზე, რომელიც დაკავებული 5 პირიდან ერთ-ერთია და ის ბრალს აღიარებს.

ადვოკატი ამტკიცებს, რომ მისი დაცვის ქვეშ მყოფს დანაშაულის ჩადენით საკუთარი შვილის მეგობრის დანაშაულის დაფარვა სურდა. ადვოკატისგან განსხვავებულ ვერსიაზე საუბრობენ ინციდენტში მონაწილე არასრულწლოვნები. ჩანაწერიდან, რომელიც "რუსთავი 2"-ს კონფიდენციალურმა წყარომ რამდენიმე დღის წინ მიაწოდა, ცნობილი ხდება, რომ თენგიზ კალანდია ხორავას ქუჩასთან ახლოს შვილსა და მის მეგობარს, სავარაუდოდ, ჩხუბის დასაწყისიდან ელოდებოდა.

რა ღირს სწავლა თბილისის კერძო სკოლებში (რეზონანსი) 

ავტ.: თიკო ოსმანოვა

გამოცემის ცნობით, თბილისში 200-ზე მეტი კერძო სკოლაა და წელიწადში საშუალო გადასახადი 1 500 ლარიდან იწყება, ხოლო იმ სკოლებში სწავლის ღირებულება, რომლებიც მოსწავლეებს საზღვარგარეთ სწავლის გასაგრძელებლად უქმნიან ბაზას, 20 ათას დოლარამდე აღწევს.

სტატიაში ნათქვამია, რომ მშობლებისთვის სასურველი სკოლის შერჩევა საკმაოდ რთულია, რადგან არ არსებობს ერთიანი რეიტინგული სისტემა.

მოსახლეობა საფრთხის წინაშეა: თბილისში კორპუსებს უკანონოდ აშენებენ (რეზონანსი) 

ავტ.: ნათია ლომიძე

სამშენებლო სფეროში დარღვევების გამოვლენის ფაქტები გახშირდა. აღმოჩნდა, რომ უმსხვილესი დეველოპერებიც კი უნებართვოდ აგებენ საცხოვრებელ სახლებს. ასეთ დროს მშენებლობის პროცესი გაურკვეველი ვადით ჩერდება. ჩნდება კითხვა რა ეშველებათ იმ ადამიანებს, რომლებსაც ამგვარ "უკანონო შენობებში" უკვე ფართი აქვთ შეძენილი? 

მაგალითად, სამშენებლო კომპანია "სვეტი" დიდუბეში საცხოვრებელ კომპლექსს მშენებლობის ნებართვის გარეშე აშენებდა, რის გამოც მშენებლობა თბილისის მერიის ზედამხედველობის სამსახურმა შეაჩერა. კომპანიის კიდევ ერთ ობიექტზე მშენებლობის შეჩერების მიზეზი დარღვეული პროექტი გახდა. ამჟამად "სვეტის" მომხმარებლები, რომელთაც მშენებარე ბინებში ფული აქვთ გადახდილი, ადმინისტრაციას ედავებიან.

მირცხულავას ქუჩაზე მშენებარე ობიექტის გაყიდვების მენეჯერი ადასტურებს, რომ კომპანიას პრობლემები აქვს, თუმცა მშენებლობის ნებართვის გარეშე დაწყებაში პრობლემას ვერ ხედავს და აცხადებს, რომ საჭირო ნებართვას მოგვიანებით აიღებენ, რის შემდეგაც კორპუსის შენება კვლავ გაგრძელდება.

სპეციალისტები მოსახლეობას სიფრთხილისაკენ მოუწოდებენ და აცხადებენ, რომ ქალაქში უკანონო მშენებლობების რიცხვის შესამცირებლად, მშენებლობების ნებართვის გაცემის დროს მკაცრი კონტროლის დაწესებაა საჭირო. 
მალე ფსიქოლოგის დახმარება თითქმის ყველას დასჭირდება (რეზონანსი) 

ავტ.: თეო გუდავაძე

გამოცემა წერს, რომ ბოლო დროს საზოგადოებაში სტრესისა და სხვადასხვა ნერვული დაავადებების მაჩვენებელი გაიზარდა, რის გამოც, ფსიქოლოგის კონსულტაციას სულ უფრო მეტი ადამიანი მიმართავს. ნერვული აშლილობის მთავარ მიზეზად სპეციალისტები უმუშევრობას, ეკონომიკურ გაჭირვებასა და არაჯანსაღ სოციალურ გარემოს ასახელებენ.

ახალი თაობა 
„ქართულ ოცნებას“ ფაროსანა გადაიყოლებს - სამეგრელო შიმშილობის ზღვარზეა (ახალი თაობა) 

ავტ.: შორენა მარსაგიშვილი 

ინტერვიუ  „დაიცავი საქართველოს“ ლიდერ კახა მიქაიასთან 

კახა მიქაია აცხადებს, რომ ფაროსანა დასავლეთ საქართველოს კვლავ უტევს, თუმცა, ხელისუფლება, შარშანდელის მსგავსად, რეაგირებას აგვიანებს. მისი თქმით, „ქართული ოცნება“ უუნარო და არაფრისმაქნისია და საფრთხეებს წინასწარ ვერასდროს იაზრებს. 

„ადრე საქართველოს ხელისუფალი აზროვნებდა ნიკოფსიიდან დარუბანდამდე, ახლა - პრემიიდან დანამატამდე“, - აცხადებს მიქაია და დასძენს, რომ მოსახლეობა იმდენად იმედგაცრუებულია, პროტესტის გამოთქმის აზრსაც კი ვერ ხედავს. 

მიქაია ინტერვიუში ხაზს უსვამს, რომ ხელისუფლებას ამომრჩეველი საერთოდ აღარ ადარდებს და არც ფაროსანასთან ბრძოლით იწუხებს თავს, თუმცა, თუკი „ქართული ოცნება“ მოსახლეობას შიმშილისგან არ იხსნის, ფაროსანა გადაიყოლებს მთავრობას. 

„დაიცავი საქართველოს“ ლიდერის განცხადებით, დღეს სამეგრელოში ოპოზიცია არ არსებობს და „ნაციონალური მოძრაობა“ და „ევროპული საქართველო“ „ქართულ ოცნებასთან“  არიან შეკრულები. 
მიხეილ სააკაშვილი: ივანიშვილი და წულუკიანი იქამდეც ვერ მომწვდნენ, სადამდე მოწვდენაც პუტინს უნდოდა - მისცემენ თუ არა საქართველოს მესამე პრეზიდენტს გიჟის საბუთს (ახალი თაობა) 
ავტ.: შორენა მარსაგიშვილი 

გამოცემა წერს, რომ მიხეილ სააკაშვილი საქართველოს ხელისუფლებასთან პაექრობას აგრძელებს და მან თეა წულუკიანის განცხადებას საკმაოდ უზრდელურად უპასუხა, რამაც „ნაციონალური მოძრაობის“ წევრები გაამხიარულა. 

„მინდა ვთქვა, რომ ბიძინა ივანიშვილი და თეა წულუკიანი თავისი მასშტაბების გამო, იქამდეც ვერ მომწვდნენ, სადაც მოწვდენა უნდოდა ივანიშვილის პატრონს, პუტინს უნდოდა. იქამდეც ვერ მოწვდენ ეს სუბიექტები და ვერც მოწვდებიან, მაგრამ მალე ქართველი ხალხი მიწვდება მათ ყველგან, სადაც საჭიროა და სათანადოდ აგებინებს პასუხს. ” - განაცხადა სააკაშვილმა „კურიერთან“ სატელეფონო ინტერვიუში. 

„ახალი თაობის“ ცნობით, ექსპრეზიდენტის განცხადებამ „ქართული ოცნების“ წევრები აღაშფოთა. ჟურნალისტი წერს, რომ ხელისუფლების წარმომადგენლები მხოლოდ იმ ინფორმაციამ დაამშვიდა, რომლის თანახმადაც, ვიაჩესლავ ვასლიჩენკო მიხეილ სააკაშვილისთვის სამედიცინო შემოწმების ჩატარებას ითხოვს. პოლიტიკოსი დარწმუნებულია, რომ თუკი სააკაშვილს შემოწმება ჩაუტარდება, მას გიჟის საბუთს მისცემენ. 
მიხეილ დუნდუა: საპენსიო რეფორმა დავაგვიანეთ (ახალი თაობა) 

ავტ.: გულიკო ბალაძე 

ინტერვიუ მიხეილ დუნდუასთან 

მიხეილ დუნდუა ხელისუფლების ეკონომიკურ პოლიტიკას დადებითად აფასებს და მიიჩნევს, რომ მცირე მეწარმეებისათვის გადასახადების შემცირება მათ მდგომარეობას მნიშვნელოვნად გააუმჯობესებს. რესპონდენტი არ ეთანხმება „ნაციონალური მოძრაობის“ მოსაზრებას, რომ გადასახადის შემცირება აქამდეც შესაძლებელი იყო. მისი თქმით, როდესაც სიტუაცია მომწიფდა და გამოჩნდა, რომ ინიციატივა ბიუჯეტში დეფიციტს არ გამოიწვევდა, რეფორმა სწორედ მაშინ განხორციელდა. – „სიტუაცია ბოლო პერიოდში მომწიფდა, გაიზარდა ბიუჯეტის გამჭვირვალობა, გაიზარდა ადმინისტრირების მაჩვენებელი, გაუმჯობესდა ყველა პარამეტრი, ამ წლების განმავლობაში შემცირდა ჩრდილოვანი ეკონომიკის მაჩვენებელი, ყველა პროცესი პოზიტიურად წარიმართა“, - აცხადებს დუნდუა, რომელიც დასძენს, რომ თუკი მცირე მეწარმეთათვის გადასახადის შემცირება აქამდეც შესაძლებელი იყო, ამ რეფორმის გატარების შანსი „ნაციონალურ მოძრაობას“ 2010, 2011 წლებშიც ჰქონდა. 

რესპონდენტი საშუალო ფენის განვითარების შანსზეც საუბრობს. მისი თქმით, ბევრი პოზიტიური ნაბიჯი იდგმება, რაც პროცესს თანდათან გააუმჯობესებს. დუნდუა ხაზს უსვამს, რომ რეგიონში დოლართან მიმართებით არასახარბიელო მდგომარეობა იყო, თუმცა, ეროვნული ვალუტის კრიზისი ყველაზე უკეთ საქართველომ დაძლია. 

მიხეილ დუნდუა საპენსიო რეფორმაზეც ამახვილებს ყურადღებას და მიიჩნევს, რომ აღნიშნული ნაბიჯი ხელისუფლებას ჯერ კიდევ 10 წლის წინ უნდა გადაედგა. დუნდუას თქმით, რეფორმას საერთაშორისო ორგანიზაციები დადებითად აფასებენ, რადგან ჩვენი საპენსიო სისტემა მოძველებულია და სახეცვლილებას საჭიროებს. 
ჟურნალისტის კითხვაზე - თუკი ეკონომიკაში პოზიტიური ძვრები შეინიშნება, რატომ არ აისახება ეს მოქალაქეების კეთილდღეობაზე, მიხეილ დუნდუა პასუხობს, რომ შედეგის ხილვა დაახლოები 4-7 წლიან პერიოდშია შესაძლებელი და საგრძნობი ეფექტისათვის ბევრი ინვესტიციაა საჭირო. 

დავით სუჯაშვილი: რუსეთი საფრთხეს წარმოადგენს! (ახალი თაობა) 
ავტ.: შორენა მარსაგიშვილი 

ჟურნალისტი წერს, რომ პარლამენტის თავდაცვისა და უსაფრთხოების კომიტეტში დაზვერვის შეფს, დავით სუჯაშვილს მოუსმინეს. საკომიტეტო მოსმენით საპარლამენტო უმრავლესობა კმაყოფილი იყო, ოპოზიციამ კი პარლამენტში გიორგი გახარიას დაბარება გადაწყვიტა. 

სალომე სამადაშვილის განცხადებით, თუკი „ქართულ ოცნებას“ ქვეყნის წინაშე მდგარ საფრთხეებზე რეალურად მსჯელობა სურს, პარლამენტში შინაგან საქმეთა მინისტრი, გიორგი გახარია უნდა გამოცხადდეს. 
დავით სუჯაშვილმა დახურული შეხვედრის დასრულების შემდეგ ჟურნალისტების კითხვებს უპასუხა და ქვეყნის წინაშე არსებულ გამოწვევებზე ისაუბრა. მან ხაზი გაუსვა, რომ რუსეთი ოკუპანტია, შესაბამისად, ის ჩვენი ქვეყნისთვის საფრთხეს წარმოადგენს. 

რატომ აფინანსებს სახელმწიფო ორკაციან პარტიებს?! - რამაზ საყვარელიძე: ჩვენთან შეიძლება ამომრჩეველმა თვალის ფერის გამო აირჩიოს ვიღაც (ახალი თაობა) 

ავტ.: ნათია ხურცილავა 

ინტერვიუ რამაზ საყვარელიძესთან 

რამაზ საყვარელიძე „ახალ თაობასთან“ საუბრისას აცხადებს, რომ საქართველოში პოლიტიკური კულტურა, ფაქტობრივად, არ არსებობს - პარტიებს იდეოლოგია არ აქვთ, მოქალაქეები კი მხოლოდ ერთი ლიდერის გამოჩენას ელიან და პლურალისტული გარემოს შექმნაზე არავინ ფიქრობს. აქედან გამომდინარე, რესპონდენტის აზრით, ჩვენთან ამომრჩევლები ზოგჯერ თვალის ფერის გამოც კი ირჩევენ კონკრეტულ ადამიანს და არ აკვირდებიან რა შედეგის მომტანი იქნება ეს.
საყვარელიძე მიიჩნევს, რომ 1 და 2%-იანი პარტიებისთვის ბიუჯეტიდან დაფინანსების გაცემა მათ ხელოვნურად გადარჩენას უწყობს ხელს და ამ ფონზე ძლიერი პოლიტიკური გაერთიანებები ვერ ყალიბდება. მისი აზრით, პოლიტიკა დღეს შემოსავლის წყაროდ იქცა და ხშირად პარტიებს არა გამარჯვება, არამედ მხოლოდ ზედაპირზე ტივტივი და დაფინანსების მოპოვება სურთ. 

„ახალ თაობასთან“ საუბარში რამაზ საყვარელიძე აღნიშნავს, რომ „ნაციონალური მოძრაობა“ პარტიად არ უნდა ჩაითვალოს, რადგან ეს არის ძალა, რომელიც თუ დასჭირდება, მემარჯვენე ან მემარცხენეა და როდესაც დასჭირდება დანაშაულსაც კი ჩაიდენს. 

პაატა იმნაძე: წითელას აფეთქებას აპრილ-მაისში უნდა ველოდოთ (ახალი თაობა) 

ავტ.: ნონა ცაბაძე 

ინტერვიუ დაავადებათა კონტროლის ცენტრის წარმომადგენელ პაატა იმნაძესთან 

პაატა იმნაძე აცხადებს, რომ აჭარაში წითელას ეპიდაფეთქებაა, რომელიც სავარაუდოდ, აპრილ-მაისში გავრცელდება მთელს საქართველოში, ამიტომაც დაავადებათა კონტროლის ცენტრის წარმომადგენელი მოსახლეობას აცრების ჩატარებისკენ მოუწოდებს. 
რესპონდენტი ამბობს, რომ აცრისგან საზოგადოების ნაწილი გაურკვეველი მიზეზებისა და არასწორი ინფორმაციის გამო იკავებს თავს, რაც სამწუხაროა. 

საერთო გაზეთი  

ვინ დანიშნა კაპიტანი გიგაური საქართველოს დირექტორად? - კაპიტანი გენერლის ამბიციით (საერთო გაზეთი) 

ავტ.: „საერთო გაზეთი“ 

სტატიის თანახმად, ეკა გიგაური, რომელიც მთელს საქართველოს ასწავლის თუ როგორ უნდა იცხოვროს, ჯერ საჭვო ვითარებაში დაინიშნა სრულიად ახალგაზრდა სასაზღვრო პოლიციის უფროსის მოადგილედ, შემდეგ კი 2007 წლის 7 ნოემბრიდან რამდენიმე დღეში კაპიტნის წოდებაც მიენიჭა. 
გამოცემა ყურადღებას ამახვილებს რეჟისორ გოგა ხაინდრავასა და არასამთავრობო ორგანიზაცია „პოზიციის“ ხელმძღვანელის,  გურამ ადამაშვილის ბრალდებებზე, რომ ეკა გიგაურს წოდება 7 ნოემბრის აქციის დარბევისას გაწეული სამსახურისთვის მიენიჭა. თავად გიგაური ამ ბრალდებებს უარყოფს და ცილისწამებისთვის გოგა ხაინდრავას სასამართლოში უჩივის, თუმცა, როგორც ხაინდრავა აცხადებს, გიგაური პროცესზე მისვლასა და განმარტების გაკეთებაზე, თუ რატომ მიენიჭა რიგგარეშედ მას კაპიტნის წოდება, უარს ამბობს. 

„ეკა გიგაურის მოღვაწეობა, განსაკუთრებით მისი პირველი, სატრამპლინო პერიოდი იმდენად გაუმჭვირვალეა და ისეთი ბურუსით არის მოცული, ცოტა არ იყოს, უხერხულია, ასეთი ჩაკეტილი და „გაუმჭვირვალე“ ბიოგრაფიის ადამიანი გამჭვირვალობის, თანაც საერთაშორისო გამჭვირვალობის მებაირახტრედ გამოდიოდეს“, - ნათქვამია სტატიაში, სადაც ეკა გიგაური „ნაციონალური მოძრაობისა“ და ვანო მერაბიშვილის დაფრთიანებულ პოლიტზოოპარკის ფარშევანგადაა მოხსენიებული. 

„საერთო გაზეთი“ აქვე წერს, რომ არასამთავრობო ორგანიზაციებს თვალი მხოლოდ 2012 წლის შემდეგ აეხილათ და თუკი „ნაციონალური მოძრაობისას“ დირეს ვერ ხედავდნენ, ახლა ბეწვიც კი არ რჩებათ შეუმჩნეველი. 

თოთხმეტი წელი, როგორც თოთხმეტი ტვყია (საერთო გაზეთი) 
ავტ.: ქეთევან ზარნაძე
„საერთო გაზეთი“ წერს, რომ ბუტა რობაქიძის მკვლელობიდან 14 წლის შემდეგ თავად საქმეში მონაწილე ერთ-ერთმა პირმა აღიარა ის, რაც საზოგადოებამ მთელი ამ წლების განმავლობაში იცოდა - გარდაცვლილებს იარაღი პოლიციელებმა ჩაუდეს. ამის მიუხედავად, „ნაცხროვის წარმომადგენლები“ კვლავ ახერხებენ პასუხისმგებლობისგან თავის დაძვრენასა და რამდენიმე ათასიანი გირაოს სანაცვლოდ ციხიდან გამოსვლას, თუმცა, ავტორი წერს, რომ სამართალი აუცილებლად აღსრულდება და ამ ადამიანებს, რომლებსაც არაერთი დანაშაული აქვთ ჩადენილი, საბოლოოდ ისევ „ნაცხროვის მამა“ გაწირავს.
საქართველოს ბერმუდის სამკუთხედი (საერთო გაზეთი) 

ავტ.: თამარ შველიძე 

ინტერვიუ პეტრე მამრაძესთან 

პეტრე მამრაძე აცხადებს, რომ ამ ეტაპზე ნატოსთან თანამშრომლობის გაღრმავების შესაძლებლობები არ არსებობს და საუბარი, თითქოს საქართველოს ოკუპირებული ტერიტორიების დათმობის სანაცვლოდ ალიანსში გააწევრიანებენ, აბსურდულია. მისი თქმით, რუსეთს აფხაზეთში, ცხინვალსა და გიუმრიში საკუთარი სამხედრო ტექნიკა ჰყავს მობილიზებული და ნებისმიერ დროს შეუძლია საქართველოში შემოსვლა, სწორედ ამ ფაქტოს ითვალისწინებს ნატო და მაპისა თუ სხვა ტიპის სამოქმედო გეგმის მოცემისგან თავს იკავებს. 
მამრაძე მიიჩნევს, რომ დღეს საქართველოს ნატოში გაწევრიანების პერსპექტივა არ გააჩნია და ყველა, ვინც მოსახლეობას ამ თემაზე ელაპარაკება, პოლიტიკური თაღლითია. 

რესპონდენტი რუსეთ-საქართველოს ურთიერთობაზეც ამახვილებს ყურადღებას. მისი თქმით, მოქმედი ხელისუფლება, „ნაციონალური მოძრაობის“ შიშით, საკუთარი წინამორბედის პოლიტიკას ატარებს, რაც მხოლოდ რუსეთის წისქვილზე ასხამს წყალს. პეტრე მამრაძე იხსენებს, რომ მიხეილ სააკაშვილმა ოკუპანტს, ფაქტობრივად, ყველა მნიშვნელოვანი ობიექტი მიყიდა და პუტინს იმხელა საქმე გაუკეთა, პროფესიონალი აგენტი რომ ვერ გააკეთებდა. 

პეტრე მამრაძე ვიზალიბერალიზაციის კუთხით შექმნილ პრობლემასაც ეხმაურება და ამბობს, რომ სამწუხაროა, მაგრამ რაც დღეს ხდება, მოსალოდნელი იყო, რადგან ქართველები ევროპაში, ძირითადად, მძიმე ეკონომიკური მდგომარეობისგან თავის დასაღწევად და დასარჩენად მიდიან. 

მამისა ჯაფარაშვილი: ისევ ევროპა თუ გვიშველის და ვიზალიბერალიზაციის შეჩერების მექანიზმს აამოქმედებს, თორემ საქართველოში ქართველი აღარ დარჩება (საერთო გაზეთი) 
ავტ.: ნელი თორდია 

ინტერვიუ „უსამართლობის მსხვერპლთა დაცვის სახალხო ტრიბუნის“ ხელმძღვანელ მამისა ჯაფარაშვილთან 

მამისა ჯაფარაშვილი ამბობს, რომ 20-25 წლის წინ დაწყებულმა საბანკო პოლიტიკამ მოსახლეობა უკიდურესად გააღარიბა, ამიტომაც ადამიანები ევროპაში თავის გადასარჩენად მიდიან. რესპონდენტის თქმით, თავშესაფრის მაძიებელთა რიცხვი კატასტროფულად გაზრდილია და ყოველი მეორე ან მესამე ადამიანი საქართველოს დატოვებას ცდილობს. ჯაფარაშვილი იმედოვნებს, რომ ისევ ევროპა გვიშველის, ვიზალიბერალიზაციის შეჩერების მექანიზმს აამოქმედებს, თორემ მალე საქართველოში ქართველი აღარ დარჩება. 

მამისა ჯაფარაშივილის განცხადებით, ქვეყანაში საბანკო სექტორი და მევახშეები არიან უპირატეს მდგომარეობაში და მოსახლეობას კუთვნილ ქონებას გაუგონარი მეთოდებით ართმევენ. მისი თქმით, სახელმწიფო არ ზრუნავს საკუთარი ხალხის უფლებების დაცვაზე და ეს ჩხეიძის ქუჩაზე არსებული მუსიკალური სკოლის შენობიდან 165 ადამიანის გამოსახლებითაც დადასტურდა. ჯაფარაშვილი ამბობს, რომ 26 თებერვალს თბილისის საქალაქო სასამართლოში ამ ადამიანების გამოსახლების გამო მასშტაბური აქცია გაიმართება. – „ჩვენ სასამართლოსთან ვაპირებთ აქციის გამართვას, რადგან სასამართლო იქცა მევახშეებისთვის ყველაზე დიდ დასაყრდენად“, - აცხადებს რესპონდენტი და დასძენს, რომ გამოსახლების პროცესები იმდენად ხშირია, რომ სასამრთლო ვალდებულების შესრულებას ვერ ასწრებს და ახლა ბიზნესომბუდსმენი გადაწყვეტილების აღსრულებას სასამართლოს გარეშე ითხოვს. 
მამისა ჯაფარაშვილი კანონმდებლობის შეცვლას ითხოვს და ამბობს, რომ ერთადერთი საცხოვრებელი ბანკებმა რეალურ ფასსზე ბევრად იაფად ხელში აღარ უნდა ჩაიგდოს და მოსახლეობა ამის გამო ქუჩაში არ უნდა რჩებოდეს. 

რატომ ვებევრებით ევროპას? (საერთო გაზეთი) 

რუბრიკა: კეშას ბლოგი 

ავტორი წერს, რომ როგორც ჩანს, ევროპას რამდენიმე მილიონიანი ქართველი ერი ებევრება და მხოლოდ ჩვენი თანამემამულეების ჩადენილი დანაშაულია შემაშფოთებელი, სხვა ნაციის წარმომადგნელების კანონდარღვევები კი უმნიშნველოა.  – „მაინც ვერ გავიგე, რაო, რა ქნა ქართველმა, მაღაზია გატეხაო? იქნება, ბავშვები დახოცა იმ ირლანდიელივით? იქნება, მანქანით შევარდა ხალხით გადაჭედილ სავაჭრო ცენტრში ტერორისტი არაბივით? იქნება, ბომბი დადო მეტროში? არა? აბა, ტერორისტ მუსლიმანებს თავზე ხელს უსვამთ და ჩვენთვის პანღურის ამოკვრა ვინ მოიფიქრა, ვისი იდეაა ვითომ“, - ნათქვამია „კეშას ბლოგში“. 

ჭინჭიპარია ჭიჭიკიებს და ბიჭიკიებს რომ ეძებთ, ეძებეთ ქართველი დონ კორლეონეები! (საერთო გაზეთი) 

ავტ.: გიორგი ჩხეიძე

ჟურნალისტი წერს, რომ „კანონიერ ქურდებთან“ ბრძოლა ალოგიკური და უშედეგოა, რადგან დღეს ტერმინები თუ ცნებები შეცვლილია და ადამიანები, რომლებიც დანაშაულს ჩადიან და კრიმინალს ახალისებენ, არა „ქურდები“, არამედ, მაფიოზები არიან, რომლებიც ფულსაც და გავლენასაც ფლობენ დ ხშირად ე.წ. „კანონიერი ქურდები“ მათ დავალებებს ასრულებენ. აქედან გამომდინარე, ავტორი მიიჩნევს, რომ ბრძოლა სწორედ ამ მაფიოზების წინააღმდეგ უნდა წარიმართოს, რადგან კანონში გაწერილი ტერმინებით ხელმძღვანელობა წარმატებული ვერ იქნება. 

„არა იმიტომ, რომ სიტყვა „ქურდმა“ უარყოფითი დაჰკარგა ჟღერა“ (საერთო გაზეთი) 
ავტ.: მანანა სუხიშვილი 

ინტერვიუ პოლიციის ვიცე-პოლკოვნიკ დავით გაგნიძესთან 

ორგანიზებულ დანაშაულთან ბრძოლის დეპარტამენტის ყოფილი მაღალჩინოსანი იხსენებს, რომ ჯერ კიდევ საბჭოთა კავშირის დროს დაიწყეს ცალკეულმა პირებმა ოფშორებში ფულის გატანა, დამოუკიდებლობის მოპოვების შემდეგ კი სახელმწიფოს ხარჯზე ფულის მშოვნელთა რიცხვი კიდევ უფრო გაიზარდა და „ნაციონალური მოძრაობის“ ხელისუფლებაში ყოფნისას კატასტროფულ მასშტაბსაც მიაღწია. 
ინტერვიუში გამოთქმულია მოსაზრება, რომ კრიმინალური სამყარო სხვა ქვეყნის სპეცსამსახურებთან ოდითგანვე თანამშრომლობა და არასამთავრობო ორგანიზაციებისა თუ „ნაციონალური მოძრაობის“ წევრების სწავლა-განათლებასაც ხშირად აფინანსებდა. რესპონდენტი იხსენებს, რომ მიხეილ სააკაშვილის სწავლის გადასახადი ამერიკის უნივერსიტეტში ჯაბა იოსელიანმა გადაიხადა, რაც ბუნებრივია აჩენს კითხვებს. 

დავით გაგნიძე ხაზს უსვამს, რომ უცხოეთის სპეცსამსახურების მიერ შექმნილი ე. წ. „ბესპრიძელშიკები“ წყვეტენ თუ ვინ რა როლი უნდა მოირგოს, ვინ იყოს ხელისუფლებაში, ვინ ბიზნესში და ვინ კრიმინალურ სამყაროში, აქედან გამომდინარე, სახელმწიფო სწორედ ამ ძალებს უნდა ებრძოლოს და არა „კანონიერ ქურდებს“. 
ჩემი შვილის მდგომარეობის დამძიმების გამო, მოვითხოვ ფულად კომპენსაციას შევარდნაძეების ოჯახისგან, სანდრა რულოვსისგან, მაკა ჩიჩუასგან! (საერთო გაზეთი) 
ავტ.: გოგიტა მურცხვალაძე 

ბათუმში მცხოვრები შშმ პირის, ჯაბა მურცხვალაძის მამა, გოგიტა მურცხვალაძე აცხადებს, რომ მას ნანული შევარდნაძე შვილის საოპერაციო თანხას შეჰპირდა, თუმცა პირობა დაირღვა, რის გამოც, ოპერაცია ვერ ჩატარდა და მოზარდის მდგომარეობა მნიშვნელოვნად გაუარესდა. გოგიტა მურცხვალაძე აღნიშნულის გამო ფულად კომპენსაციას, 1 ლარს შევარდნაძეების ოჯახისგან ითხოვს, წინააღმდეგ შემთხვევაში კი „მაგთის“ ცენტრალური ოფისის წინ პერმანენტული აქციებით იმუქრება. 

რესპონდენტი ფულად კომპენსაციას სანდრა რულოვსისა და მაკა ჩიჩუასგანაც ითხოვს. მისი განმარტებით, რულოვსი „ვარდების რევოლუციისას“ მისი შვილის მდგომარეობას პიარისთვის იყენებდა, თუმცა, მოგვიანებით დახმარებაზე უარი თქვა, მაკა ჩიჩუა კი საკითხით არც კი დაინტერესდა. 

დედაქალაქის ამბები (საერთო გაზეთი) 

„საერთო გაზეთი“ მკითხველს თბილისის მერის აქტივობებსა და უახლოეს მომავალში დაგეგმილ ღონისძიებებს აცნობს, რომელიც გაზეთს მერიის ადმინისტრაციის საზოგადოებასთან ურთიერთობის სამსახურმა მიაწოდა. 

„ძლიერი რეგიონები - ძლიერი საქართველოსთვის“ (საერთო გაზეთი) 

გამოცემა მკითხველს იმ ღონისძიებებისა და პროექტების ჩამონათვალს აცნობს, რომელიც ბოლო პერიოდში პროგრამა „ძლიერი რეგიონები - ძლიერი საქართველოსთვის“ ფარგლებში, მთელი საქართველოს მასშტაბით გაიმართა. 

